
వ. ఇట్టి విధంబున నతండు వ్యసనరాద్వేషకామక్రోధలోభమోహమదమత్సరవిరహితసుజనప్రాజ్యం బగురాజ్యంబు సేయ న్విద్యయందు వ్యసనంబును, కీర్తిసంపాదనంబునందు రాగంబును, బాపంబునెడ ద్వేషంబును, సంతతిసమృద్ధులయెడం గామంబును, ధర్మవిరోధులయెడఁ గ్రోధంబును, దుర్విషయంబులకడ లోభంబును, శిశువులకడ మోహంబును, బరోపకారంబులయెడ మదంబును, దానంబులయెడఁ బరస్పరమత్సరంబును బ్రవర్తిల్లఁ బ్రజలెల్ల నుల్లంబుల నుల్లసిల్లుచు భూవల్లభుగుణంబులం బెల్లు గొనియాడుచుండ. 5



ఉ. అన్నరనాథువీట ధనదాఖ్యుఁడు సద్గుణుఁ డర్థసంపదం

గిన్నరనాథసన్నిభుఁడు కీర్తివిశాలుఁడు దానధర్మసం

పన్నుఁడు నీతిమంతుఁడు కృపాపరిపూర్ణుఁ డుదారబుద్ధి వి

ద్వన్నుతశాలి వైశ్యకులవర్ధనుఁ డుండుఁ బ్రజానుకూలుఁడై. 6



ఆ. అతఁ డనుదినంబు నవనిసురులఁ గూడి

ధర్మశాస్త్రగోష్ఠి దగిలియుండి

యైహికంలు దక్కదని పరం బెఱుఁగుచు

విహితసకలదానమహిమ నెగడె. 7



క. హింసాతరంగితం బగు

సంసారపయోధిలోన జనులకు నెల్లం

గంసారిపాదపంకజ

సంసేవయ నావ యని ప్రశంసింపంగన్. 8



క. ఈక్రమమును విని ధనదుం

డక్రూరప్రియుని ద్వారకాధీశ్వరునిం

జక్రధరుని దర్శింప ను

పక్రమమునఁ బతికిఁ జెప్పి పయనం బయ్యెన్. 9

		 ఈ పేజీలో చివరి మార్పు 1 జూలై 2020న 08:10కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

